
Daniel Castillejo izango da Gasteizko Artium
museoko zuzendari berria. Museoa ongi ezagutzen
du Castillejok, bildumak kontserbatzeaz eta era-
kusketak antolatzeaz arduratu baita orain arte.
2001az geroztik zuzendari kargua bete duen Javier
Gonzalez de Duranaren lekukoa hartuko du.

Arantxa Agirreurreta kazetari urretxuarrak
Simone de Beauvoir filosofo eta idazlearen (Paris,
1908-1986) biografia plazaratu du, Simone de Beau-
voir. Emakume libre bat XX. mendean (Elkar) izenbu-
rupean. Mariasun Landak idatzi du hitzaurrea.

Disturbio hard-rock talde aguraindarrak Muy tóxi-
co (Baga Biga) hirugarren diskoa kaleratu du. Hila-
ren 18an OrdiziaRock jaialdian aurkeztuko du lan
berria, eta abenduaren 5ean Bilborock aretoan.

TMEO aldizkari satirikoaren 100.
zenbakia kalean da jada. 100
orrialdeko ale berezia da. 1987az
geroztik aldizkarian kolaboratu
duten marrazkilarien komikiez
gain, El Jueves bezalako aldizkarie-
tan dabiltzan autoreen lanak bildu
dituzte zenbaki berrian.

Kanpingags konpainiak Ilunpetan obra estreina-
tuko du hilaren 31n Amorebieta-Etxanoko Zor-
notza aretoan. Peter Shaffer autore britainiarraren
testuan oinarrituriko komedia berezia da. Agerto-
kiko argiak itzaltzen direnean, aktoreek ikus ahal
izango dute baina publikoak ez. Aldiz, argiak piz-
tean publikoak agertokian gertatzen dena ikusiko
du, baina aktoreak itsu-itsuan mugituko dira. Obra
horren gaztelaniazko bertsioa �Apagón� urriaren
25ean estreinatuko du Kanpingags taldeak Santur-
tzin, Nazioarteko Antzerki Jaialdiaren barruan.

Aurrenekoz egingo da Iparraldeko
Bertsulari Xapelketa
HILAREN 18AN jokatuko da Iparraldeko I. Bertsulari Xapel-
ketako lehen kanporaketa (Donibane-Garazin), 25ean biga-
rrena (Luhuson) eta azaroaren 2an hirugarrena (Urdiñar-
ben). Finala, berriz, Donibane-Lohitzunen izango da
azaroaren 15ean. ARGIA.COM-en saio guztien kronikak pla-
zaratuko ditugu, eta azaroaren 16ko ARGIA aldizkarian
Joxemari Ostolazak idatzitako erreportajea. Txapelketari
buruzko informazioa: www.ibertsu.com.

! Alaia Martin bertsolariak Gaur8
aldizkarian: «Koadroei ez zaie pun-
turik jartzen. Margolari batek jarrai-
tzaile batzuk ditu, eta bere pinturak
gorrotatzen dituzten beste batzuk.
Estilo kontua dela uste dut. Nire-
tzat, transmititzea da garrantzitsua.
Neurtzen da [bertsoa], agian txapel-
ketei zentzu bat emateko, jendea
motibatzeko. Ez dut kritikatzen,
baina iruditzen zait sentsazioak
neurtzea dela eta hori ezin dela egin.
Pertsona konkretu batek sentitzen
dituen horiek neurtu ditzakezu, eta
hori egiten da. Publikoari zerbait

transmititzen badiozu, ondo ari
zara, zeure burua gustura ikusten
baduzu ere bai; gehiago da sentsa-
zioak sortzea eta erantzunak neur-
tzea, puntuak baino».

!  Ander Lipus antzerkigile eta
antzezleak Berrian: «Antzerkiaren
ulertze bat bada hemen [Ipar Eus-
kal Herrian]. Sensibilidade bat,
Hegoaldean ez dagoena, agian 40
urteko diktadura bat izan genuen
eta 40 urte hauetan eskuak moztu
zizkiguten. Ez da transmisiorik
egon, ez bada, agian, bertsogintzan.

Baina antzerkian dena askoz ere
kontrolatuagoa zegoela iruditzen
zait. Iparraldean, aldiz, ezagutza
hori badago».

!  Aitor Gorosabel Su Ta Gar tal-
deko kideak Gaztezulo aldizka-
rian: «Askotan esaten diot jendea-
ri: �Aizu, hartu gitarra bat eta igo
oholtzara!�. Baina inork ez du egi-
ten. 700 kontzertu baino gehiago
egin ditugu, eta hori ez da sofan
etzanda egiten. Aitak esaten zuen:
�Ez dago ekimen handiko tonto
bat baino ezer okerragorik�».

Gotzon Garate idazle eta 
filologoa hil da
GOTZON GARATE idazle eta filo-
logoa hilaren 8an hil zen, minbi-
zi baten ondorioz, 74 urte zitue-
la. Jesuita elgoibartarrak Euzko
Gogoa, Egan, Biotzaren Deia eta
Zeruko Argia aldizkarietan plaza-
ratu zituen bere lehenengo arti-
kuluak, eta ARGIAko kolabora-
tzaile ere izan zen urte luzez.
Hamaika artikulu, saiakera eta
eleberri poliziako plazaratu
zituen Garatek: Marxen marxis-
moa. Soziologia (1971) Marx eta
nazioa (1972), Elizondoko eskutitzak (1979), Goizuetako
ezkongaiak (1979), Atzerriko eta Euskal Herriko polizia ele-
berria (2000) eta abar. Berak sortu zituen Euskal Filolo-
gia ikasketak Deustuko Unibertsitatean, 1976an. Bestal-
de, euskarazko, gaztelaniazko, ingelesezko eta latinezko
milaka atsotitz jaso zituen, eta webgune batean bildu:
www.ametza.com/bbk/htdocs/garate.htm.



35 metroko argazkia Areeta auzoko metro geltokian.

BERTSOLARITZAN aurrera begira etor litekeen korapilo
handienetakoa askatzen lagun dezakeen teoria bat
bada, polisistemena (Even Zohar, 1978). Zakar esan-
da, Polisistemen Teoriak kultur fenomenoak sistema
gisa ulertzen ditu, zeinetan hainbat faktorek (produzi-
tzailea, kontsumitzailea eta hauen artean dauden era-
kundea, merkatua, errepertorioa eta produktua) elkar
eragiten duten �adibidez, bertso bat baloratzeko, siste-
ma osoari begiratzen dio, ez metrikari bakarrik�. Teo-
riaren beste oinarri bat da edozein kultur sisteman beti
daudela geruza desberdinak, gizartean bezala. Erdigu-
neko edo muineko geruza da kanonizatua, zilegitasuna
duena, erakundeek mantentzen dutena... eta periferia-
ko geruzak, berriz, muinekoarekin etengabeko konpe-
tentzian daude.

Horra korapilatu den haria: bertsolaritzako diskur-
tso politikoki zuzenak geruzen arteko tentsio edo kon-
petentzia hau ukatu du, �bakearen� izenean eta �ber-
tsolaritzaren onerako�, eta ondorioz, saio, bertsokera,
bertsolari, alegia, sistema denak geruza berekotzat
hartu dira: denak muineko geruza bailiran, muineko
geruza bertsolaritza sistema osoa bailitzan. Horrek

hainbat ondorio ekarri ditu:
periferiako fenomeno hauen
(GR, Hamaika bertute, Gazte-
txeko txapelketak...) logika uler-
tzeko zailtasuna, erakunde
nagusiak (Bertsozale Elkarteak)
ia esklusiboki guneari begirako
estrategia garatzea, hainbat eki-
menen zilegitasunik eza (periferiako ekimenak
�batzuen mesedetan� bailiran, eta muineko ekimenak
�bertsolaritzaren onerako�).

Denborarekin eta baliabideak gero eta eskuragarria-
go izanik, periferiako mugimendua gero eta antolatua-
go dago. Horra erronka: geruza guztietako bertsolari
eta zaleek etorkizunean kohesionatuta jarraituko badu-
te, beharrezkoa da polisistemen ikuspegi hau barnera-
tzea, geruza guztiak errekonozituta sentitu daitezen, eta
etorkizunean lana geruza denetara begira egin dadin.
Osterantzean, periferiako mugimenduak egun inda-
rrean den merkatu eta erakundeetatik kanpo egitura-
tzen badira, zer gertatuko litzateke noizbait geruza
hauetakoren bat erdiguneko izatera iritsiko balitz?

www.argia.com/blokak/garialea Polisistemen Teoria bertsolaritzan.

Kolapsoa baletor?

Abarrak

